ՀԻՄՆԱՎՈՐՈՒՄ 

«Հայաստանի Հանրապետությունում վարակիչ հիվանդությունների փոխանցողների դեմ պայքարի ծրագրին և ծրագրի 2014-2018 թվականների միջոցառումների ցանկին հավանություն տալու մասին» Հայաստանի Հանրապետության կառավարության արձանագրային որոշման ընդունման անհրաժեշտության վերաբերյալ

1. Իրավական ակտի անհրաժեշտությունը (նպատակը) - «Հայաստանի Հանրապետությունում վարակիչ հիվանդությունների փոխանցողների դեմ պայքարի ծրագրին և ծրագրի 2014-2018 թվականների միջոցառումների ցանկին հավանություն տալու մասին» Հայաստանի Հանրապետության կառավարության արձանագրային որոշման ընդունումն իրականացվում է Հայաuտանի Հանրապետությունում միջազգային առողջապահական (բժշկա​սանի​տա​րա​կան) կանոնների ներդրման շրջանակներում և Հայաստանի Հանրապետության կառավարության 2011 թվականի դեկտեմբերի 29-ի «Հայաստանի Հանրապետությունում վարակիչ հիվանդությունների կանխարգելման և դրանց դեմ պայքարի 2012-2016 թվականների ռազմավարական ծրագիրը և ռազմավարական ծրագրի միջոցառումների ցանկը հաստատելու մասին» թիվ 1913-Ն որոշման հավելված 2-ի 26-րդ կետի 5-րդ ենթակետի պահանջն է: Տարափոխիկ (հոդվածոտանիների միջոցով փոխանցվող) հիվանդությունները աշխարհի մի շարք երկրների հանրային առողջապահության գերակա խնդիրներից են: Համաձայն Առողջապահության համաշխարհային կազմակերպության (այսուհետ՝ ԱՀԿ) տվյալների՝ փոխանցողներով տարածվող հիվանդությունները պայմանավորում են վարակիչ հիվանդությունների համաշխարահային բեռի 16%-ը: Փոխանցողների դեմ պայքարը երբեմն այդ հիվանդությունների դեմ պայքարի միակ և արդյունավետ եղանակն է: Միջազգային ճանապարհորդությունների և բեռնափոխադրումների աճող ծավալը նպաստում է տարափոխիկ վարակիչ հիվանդությունների փոխանցողների ներբերմանը և տարածմանը այն երկրներում, որոնք նախկինում այդ վտանգի չեն ենթարկվել: Կլիմայի գլոբալ տաքացումը զգալիորեն կարող է փոխել տարափոխիկ հիվանդությունների փոխանցողների սեզոնային տեղաշարժերը և ընդլայնել նրանց տարածագոտին՝ հանգեցնելով այդ հիվանդությունների հիվանդացության աճի և դրանց ի հայտ գալուն այն տարածքներում, որտեղ նրանք նախկինում չեն արձանագրվել: «Հայաստանի Հանրապետությունում վարակիչ հիվանդությունների փոխանցողների դեմ պայքարի ծրագրին և ծրագրի 2014-2018 թվականների միջոցառումների ցանկին հավանություն տալու մասին» Հայաստանի Հանրապետության կառավարության արձանագրային որոշման ընդունումը կնպաստի հանրապետությունում վարակիչ հիվանդությունների փոխանցողների դեմ պայքարի կանոնակարգմանը:
2. Ընթացիկ իրավիճակը և խնդիրները – Հայաստանի Հանրապետությունում բնակլիմայական պայմանները նպաստավոր են տարափոխիկ հիվանդությունների փոխանցող հոդվածոտանիների կենսագործունեության համար: Պատմականորեն հանրապետությունում տարածված են եղել փոխանցողներով պայմանավորված մի շարք հիվանդություններ, մասնավորապես՝ մալարիան, լեյշմանիոզը, մլակային տենդը, հետադարձ տիֆը, բծավոր տիֆը, ռիկեցիոզները, ժանտախտը, տուլարեմիան և այլն: Ձեռնարկված համալիր միջոցառումների արդյունքում ներկայում դրանցից շատերը հանրապետությունում չեն արձանագրվում: 2006 թվականին հանրապետությունում էլիմինացվել (վերացվել) է տեղական մալարիան: Վերջին մի քանի տարում ակտիվացել է ընդերային լեյշմանիոզի համաճարակային իրավիճակը, որը հետևանք է թափառող կենդանիների օրգանիզմում, որպես բնական պահոց, վարակի գոյատևման, օրգանական աղբի կուտակումների վրա բազմացող մլակների միջոցով կենդանիներից մարդուն վարակի փոխանցման: Հանրապետությունում մշտապես արձանգրվում են տուլարեմիայի էպիզոոտիաներ, որոնք փոխանցող լվերի առկայության դեպքում կարող են բերել բնակչության շրջանում տուլարեմիայի դեպքերի առաջացման: Ներկայում Հայաստանի ողջ տարածքում տարածված վարակիչ հիվանդությունների փոխանցողներից են մոծակները, մլակները, լվերը, ոջիլները, տզերը, որոնք կարող են պատճառ դառնալ հանրապետությունում արձանագրվող տարափոխիկ հիվանդությունների առկա համաճարակային իրավիճակի բարդացմանը, տարածել նախկինում հանրապետությունում տարածված, սակայն ձեռնարկված հակահամաճարակային միջոցառումների շնորհիվ վերացված (էլիմինացված) հիվանդություններ, ինչպես և հանրապետության տարածքում երբևէ չարձանագրված հիվանդություններ: 

3. Տվյալ բնագավառում իրականացվող քաղաքականությունը -  Միջազգային առողջապահական (բժշկասանիտարական) կանոնների (2005թ.) պահանջներից ելնելով՝ կարևորվում է վարակիչ հիվանդությունների դեմ պայքարն ինչպես երկրի տարածքում, այնպես էլ սահմանի անցման կետերում՝ ապահովելով ճանապարհորդների համար անվտանգ միջավայր, այդ թվում նաև՝ սահմանի անցման կետերում փոխադամիջոցներով ներբերվող կենդանի փոխանցողների դեմ պայքար՝ ապահովելով դրանցով ներբերվող հիվանդությունների կանխարգելումը:
Սահմանի նշանակված անցման կետերում կենսաբանական վտանգով պայմանավորված արտակարգ իրավիճակ առաջացնող դեպքերի կանխարգելման և դրանց դեմ պայքարի նպատակով պետական սահմանի անցման կետերում գործող իրավասու մարմինները կենսաբանական գործոններով պայմանավորված հանրային առողջապահության ոլորտում արտակարգ իրավիճակ առաջացնող դեպքերի պայքարի առաջնահերթ գործողություններն իրականացնում են օրենքով սահմանված կարգով` իրենց լիազորությունների շրջանակներում, համաձայն ՀՀ կառավարության 2012 թվականի հունիսի 22-ի N 777-Ն որոշման:
Մալարիայի փոխանցողի նկատմամբ պայքարի միջոցառումների իրականացման միջոցառումները կանոնակարգվում են նաև ՀՀ կառավարության  2011 թվականի հունիսի  17-ի  նիստի  «Հայաստանի Հանրապետությունում մալարիայի ներբերումը և արմատա​վորումը կանխարգելելու 2011-2015 թվականների պետական ծրագրին և Հայաստանի Հանրապետությունում մալարիայի ներբերումը և արմատա​վորումը կանխարգելելու 2011-2015 թվականների միջոցառումների ցանկին հավանություն տալու մասին» N 23 արձանագրային որոշմամբ: 
2001 թվականին Հայաստանի Հանրապետությունը ստորագրել է Ստոկհոլմի կոնվենցիան՝ Կայուն օրգանական աղտոտիչների միջազգային բնապահպանական համաձայնագիրը կայուն օրգանական աղտոտիչների արտադրությունը և կիրառումը վերացնելու կամ սահմանափակելու մասին, որոնց շարքին են պատկանում նաև մի շարք միջատասպան նյութեր:
4. Կարգավորման նպատակը և բնույթը - «Հայաստանի Հանրապետությունում վարակիչ հիվանդությունների փոխանցողների դեմ պայքարի ծրագրին և ծրագրի 2014-2018 թվականների միջոցառումների ցանկին հավանություն տալու մասին» Հայաստանի Հանրապետության կառավարության արձանագրային որոշման ընդունումն իրականացվում է Հայաստանի Հանրապետությունում Միջազգային առողջապահական (բժշկասանիտարական) կանոնների ներդրման շրջանակներում և նպատակ ունի կանոնակարգել Հայաստանի Հանրապետությունում տարափոխիկ հիվանդությունների փոխանցողների դեմ պայքարի միջոցառումները, այդ թվում նաև՝ ՀՀ տարածք թափանցման սահմանափակման միջոցով, որի շնորհիվ հնարավոր կլինի վարակիչ հիվանդությունների փոխանցման ընդհատումը և արդյունքում՝ դրանց նվազեցումը: 
5. Նախագծի մշակման գործընթացում ներգրավված ինստիտուտները և անձինք - Հայաստանի Հանրապետության կառավարության արձանագրային որոշման նախագիծը մշակվել է  Հայաստանի Հանրապետության առողջապահության նախարարության աշխատակազմի իրավաբանական վարչության և ՀՀ ԱՆ Հիվանդությունների վերահսկման և կանխարգելման ազգային կենտրոն ՊՈԱԿ-ի, Հայաստանի Հանրապետության գյուղատնտեսության նախարարության աշխատակազմի անասնաբուծության և անասնաբուժության  վարչության և ՀՀ ԳՆ սննդամթերքի անվտանգության պետական ծառայության աշխատակազմի անասնաբուժության տեսչության մասնագետների կողմից: 
6. Իրավական ակտի կիրառման դեպքում ակնկալվող արդյունքը - Իրավական ակտի նախագծի ընդունման դեպքում կկանոնակարգվեն վարակիչ հիվանդությունների փոխանցողների դեմ պայքարի միջոցառումները՝ այդ թվում նաև՝ ՀՀ տարածք թափանցման սահմանափակման միջոցով, որի շնորհիվ հնարավոր կլինի ընդհատել վարակիչ հիվանդությունների փոխանցումը և արդյունքում՝ հասնել դրանց նվազեցմանը՝ ընդհուպ մինչև դրանց վերացումը:
ՀՀ ԱՌՈՂՋԱՊԱՀՈՒԹՅԱՆ

